
JAVA E PARË 

 

E MARTË – 1 DHJETOR – Bora në enë 

 

Bora në enë 

Materialet dhe mjetet: enë e rrafshët, shkumë rroje, kos/jogurt, 

krip/sheqer, miell, oriz. 

Zhvillimi i aktivitetit: Në një enë të rrafshët vendosni shkumë rroje 

ose kos/jogurt apo krip/sheqer. Secila nga këto materiale le të jetë si 

zëvendësim për borën. Vendoseni enën para fëmijës dhe lejojeni atë të 

manipulojë me materialin që keni përzgjedhur duke vizatuar figura të 

ndryshme, p.sh dordolecë ose gjëra të tjera. Apo thjeshtë të 

eksplorojë me materialin. Për ta bërë lojën më argëtuese dhe për ta 

nxitur imagjinatën vini në dispozicion objekte apo lodra të ndryshme; si 

p.sh. makina dhe pretendoni që makina po ecën “mbi borë” dhe vëzhgoni 

gjurmët që i lë pas. Ose nëse përdorni krip/sheqer apo miell/oriz ofroni 

gjëra që mund të mbushen dhe zbrazen duke pretenduar që po e 

mbushni dhe zbrazni kovën me “borë”, etj. Vizatoni dordolecë në një 

gotë transparente, mbushni gotën me miell/krip/sheqer dhe shikoni se 

si formohet dordoleci. 

Për ta pasuruar përvojën shqisore ju mund të përzieni oriz, miell dhe 

sheqer dhe të vëni në dispozicion për lojë figura që simbolizojnë stinën 

e dimrit. 

http://www.edukimihershem.rks-gov.net/

E MËRKURË – 2 DHJETOR - Hedh në shenjë 

 

Hedh në shenjë 

Materialet dhe mjetet: karton, ngjyra, topa. 

Zhvillimi i aktivitetit: Realizoni këtë aktivitet për të nxitur aktivitetin 

fizik të fëmijës. 

Nga një karton krijoni një dordolec duke hapur një apo disa vrima të 

cilat simbolizojnë pullat. Në qoftë se keni topa me ngjyra të ndryshme, 

atëherë shënjoni secilën vrimë me ngjyra sipas ngjyrave të topave që 

keni dhe kërkojini fëmijës ta hedhë topin te ngjyra/vrima përkatëse. 

Në qoftë se nuk keni topa, formoni të tillë me letër apo gazetë dhe 

thjeshtë kërkojini fëmijës të hedhë. Në qoftë se nuk keni topa, 

formoni të tillë me letër apo gazetë dhe thjeshtë kërkojini fëmijës të 

hedhë sa më shumë “topa” në vrima dhe nga distanca të ndryshme. 

E ENJTE – 3 DHJETOR – Rrobat e dimrit 

 

Rrobat e dimrit 

Materialet dhe mjetet: dorëza, kapele. 

Zhvillimi i aktivitetit: Organizoni këtë aktivitet për të inkurajuar lojën 

e lirë dhe forcimin e muskujve fine të  gishtave dhe duarve. Vendosni 

një litar në dhomë dhe kapëse të rrobave. Po ashtu merrni disa rrobe 

që përdoren gjatë dimrit p.sh, dorëza, kapele, shall dhe kërkoni fëmijës 

që të varë ato me kapëse në litarë. 

Lejoni të lirë fëmijën që po ashtu të luaj më rrobe sipas dëshirës, të 

veshë ato apo të bëjë lojë sipas imagjinatës së tij/saj. 

E PREMTE – 4 DHJETOR – Loja me topa bore 

 

Loja me topa bore 

Materialet dhe mjetet: letër. 

Zhvillimi i aktivitetit: Urojmë që të ketë rënë borë gjatë natës dhe që ju prindër të 

dashur ta shfrytëzoni sot ditën që bashkë me fëmijët tuaj të luani jashtë në borë 

dhe të krijoni së bashku topa bore.  Nëse nuk ka borë jashtë, atëherë bëjeni lojën 

me topa bore brenda për t’u argëtuar dhe për të ushtruar muskujt e mëdhenj me 

këtë aktivitet. 

Duke përdorur letër të zakonshme, gazetë apo letër tualeti formoni “topa bore” 

dhe shpërndajeni nëpër dhomë. Fillojeni lojën duke i hedhur njëri tjetrit “topat e 

borës”. E mira e kësaj është se letra nuk mund të hidhet fortë dhe askush nuk do 

të lëndohet nga kjo “ndeshje” 😊. 

Pasi të përfundojë argëtimi me lojën, shfrytëzoni të njëjtat “topa bore” për t’i 

hedhur në kosh. Provoni hedhjen në shenjë nga distanca të ndryshme. 

Ajo që poashtu mund ta bëni me këta “topa bore” është t’i shndërroni në lojë të lirë 

duke i ofruar fëmijës një lopatë që të pretendoj që po pastron rrugën nga bora, 

duke i vendosur kështu “topat e borës” në një shportë me anë të lopatës. 

http://www.edukimihershem.rks-gov.net/

JAVA E DYTË 
 

E HËNË – 7 DHJETOR – Gatim me gjyshen/gjyshin 

 

Gatim me gjyshen/gjyshin 

Materialet dhe mjetet: enë dhe përbërës ushqimor. 

Zhvillimi i aktivitetit: Sot është dita që fëmija juaj ta ndihmojë 

gjyshen/gjyshin për të përgatitur një gatim special që di të bëjë 

gjyshja ose gjyshi më së miri (p.sh. gurabija). Gjatë përgatitjes së 

ushqimit gjyshi/gjyshja e përfshijnë fëmijën duke i dhënë brumin për 

të luajtur apo për të hedhur përbërësit së bashku dhe po ashtu 

tregojnë histori lidhur me ushqimin që po përgatisin. P.sh 

gjyshi/gjyshja emërtojnë enët që po përdorin, tregojnë nëse në kohën 

e tyre disa enë kanë qenë ndryshe apo janë emëruar ndryshe, si e kanë 

gatuar të njëjtin ushqim në kohën e tyre, traditën e ngrënies dhe 

histori tjera nga jeta e tyre. 

http://www.edukimihershem.rks-gov.net/

Nëse gjyshërit nuk jetojnë me ju, alternativë do të ishte që të bisedoni 

përmes telefonit duke e shikuar gjyshen/in në video derisa përgatisin 

një ushqim të caktuar dhe duke bise0duar nga largësia. 

 

 

E MARTË – 8 DHJETOR – Përrallat e gjyshërve 

 

 

Përrallat e gjyshërve 

Materialet dhe mjetet: libër ose një tregim nga gjyshi/gjyshja. 

Zhvillimi i aktivitetit: Zgjedhni një libër të shkurtër me figura dhe 

kërkoni nga gjyshi/ja që t’ia lexojë librin fëmijës, të shikojë dhe 

komentojë figurat në libër. Leximi i librit nga gjyshërit do të jetë një 

aktivitet shumë argëtues për fëmijën dhe do të forcojë lidhjen midis 

tyre. Në vend të librit mund të jetë edhe tregimi i ndonjë përralle që 

gjyshërve u kujtohet. 

Në qoftë se nuk jetoni me gjyshërit, incizoni me telefon apo pajisje 

tjetër gjyshen/in duke lexuar një libër apo duke treguar një përrallë, 

dhe kohë pas kohe jepjani fëmijës që ta dëgjojë atë. 

E MËRKURË – 9 DHJETOR - Dora e gjyshit & gjyshes 

 

Dora e gjyshit & gjyshes 

Materialet dhe mjetet: letër, laps, ngjyrë. 

Zhvillimi i aktivitetit: Uluni së bashku në tavolinë apo në dysheme dhe 

gjyshi/ja le t’i tregojë fëmijës se çfarë do të bëjë me dorën e tij/saj. 

Gjyshi/gjyshja vizaton me laps rreth gishtërinjve. Pastaj fëmija e 

vendos dorën e saj/tij mbi skicën e dorës së gjyshit/es dhe së bashku 

skicojnë/vizatojnë dorën e fëmijës. Sipas dëshirës, këtë skicë mund 

edhe ta ngjyrosni së bashku. Më pas ruajeni apo vareni këtë vizatim në 

një vend të dukshëm ose mbajeni si kujtim në kornizë. Derisa gjyshërit 

skicojnë dorën, flasin me fëmijën se si ndryshon dora e tyre nga ajo e 

fëmijës. Cila është dora më e madhe, dora me rrudha apo e lëmueshme, 

etj. 

Një ide tjetër është ta bëni gjurmën e dorës së gjyshit/es me ngjyrë 

të kuqe ose të verdhë. Pasi të thahet, mbivendosni gjurmën e dorës së 

fëmijës duke përdorur ngjyrë tjetër, p.sh. të kaltër ose të gjelbër. 

 

 

 

E ENJTE – 10 DHJETOR – Rrobat e gjyshërve 

Rrobat e gjyshërve 

Materialet dhe mjetet: rroba të gjyshërve ose të tjera 

Zhvillimi i aktivitetit: Merrni disa rroba të gjyshërve dhe ndihmojini 

fëmijës t’i shtrijë ato dhe t’i rëndisë ashtu si vishet gjyshja apo gjyshi. 

Kërkoni fëmijës të vendosë sa më shumë detaje, p.sh. çfarë vendosë 

gjyshi ose gjyshja në kokë, etj. 

Në qoftë se nuk keni rroba të gjyshërve, me rrobat tuaja improvizoni 

dhe visheni fëmijën si gjyshi/gjyshja. Lejojini të bëjnë lojë të lirë duke 

imituar gjyshin/en. Pasi ta keni bërë këtë lojë së bashku, nëse gjyshi 

ose gjyshja është larg dhe nuk jetoni së bashku, ofroni mundësi që 

fëmija juaj të bisedojë në telefon me gjyshërit vetëm, e t’i tregojë se 

si është veshur sot si gjyshi/gjyshja. Lëreni ta vazhdojë bisedën vetëm 

me gjyshin/gjyshen…biseda në telefon së bashku me ju nuk ka të 

njëjtin ndikim dhe nuk siguron të njëjtën lidhje sikurse kur fëmijës i 

ofrohet mundësi që vetëm ai/ajo të bisedojë me gjyshërit pa qenë edhe 

ju të përfshirë në bisedë. 

 

 

E PREMTE – 11 DHJETOR – Planifikoni një shëtitje 

 

Planifikoni një shëtitje 

Zhvillimi i aktivitetit: Fëmijët kanë nevojë të kalojnë kohë vetëm me 

gjyshërit, prandaj një mundësi e mirë është ta planifikoni një shëtitje 

në lagje apo diku në natyrë, ose të shkoni së bashku në shtëpinë e tyre. 

Gjatë shëtitjes, gjyshërit mund të luajnë lojëra të ndryshme me 

fëmijën, p.sh., e lejojnë fëmijën t’i udhëheqë dhe ata shkojnë pas 

tij/saj, marrin një çantë dhe mbledhin materiale nga natyra, luajnë 

lojën “unë po shoh”. Për shembull, gjatë ecjes përmendin gjërat që i 

shohin duke thënë “po shoh një pemë”, ndërsa fëmija mund ta përsëritë 

apo të tregojë se çfarë po shikon. Mund ta luajnë edhe ndonjë lojë që 

mund t’iu kujtohet nga fëmijëria e tyre. 

Një ide e mirë është që nëse fëmija nuk i ka gjyshërit, atëherë së 

bashku mund ta bëni një vizitë në shtëpinë e pleqve dhe të takoni 

gjyshe e gjyshër e të kaloni me ta një kohë mjaft të mirë. Ju mund 

edhe të takoni gjyshin apo gjyshen e të afërmve tuaj apo fqinjëve. Në 

secilin rast, takimi i fëmijëve me gjyshërit sjell vetëm përfitime për të 

dy palët. 

 

 

 

JAVA E TRETË 

E HËNË – 14 DHJETOR – Pema e Vitit të Ri 

Pema e Vitit të Ri 

Materialet dhe mjetet: Letër e bardhë, letër me ngjyra, ngjitës. 

Zhvillimi i aktivitetit: Organizojeni këtë aktivitetet për të ushtruar 

muskujt e vegjël të fëmijës dhe për të praktikuar njohjen e ngjyrave. 

Në një letër të bardhë vizatoni një pemë të vitit të ri. Nga letrat me 

ngjyrë prisni disa rrathë me ngjyra të ndryshme. Brenda pemës vizatoni 

disa rrathë me ngjyra. Kërkoni fëmijës që të vendosë rrathët te ngjyra 

përkatëse për të dekoruar pemën e vitit të ri. Letrat në formë rrethi 

mund t’i vendosni tek ngjyra përkatëse apo t’i ngjitni me ngjitës për ta 

krijuar një punim të bukur. 

E MARTË – 15 DHJETOR – Klasifikojmë dekorimet  

 

Klasifikojmë dekorimet 

Materialet dhe mjetet: tepsi me forma, dekorime të pemës së vitit të 

ri 

Zhvillimi i aktivitetit: Ofroni mundësi fëmijës të argëtohet dhe të 

mësojë koncepte matematikore me këtë aktivitet që nuk kërkon aspak 

përgatitje. Thjesht vendosni në dispozicion të fëmijës disa topa 

dekorues me madhësi dhe ngjyra të ndryshme së bashku me një apo më 

shumë tepsi me forma. Ju do ta shihni se sa shumë do të përfshihet 

dhe argëtohet fëmija juaj derisa vendosë topat në forma. Ju po ashtu 

mund t’i kërkoni fëmijës që t’i klasifikojë topat sipas madhësisë apo 

ngjyrës. 

E MËRKURË – 16 DHJETOR -Pema e ekuilibrit 

 

Pema e ekuilibrit 

Materialet dhe mjetet: shirit ngjitës, dekorime nga letra ose të 

vërteta 

Zhvillimi i aktivitetit: Me anë të shiritit ngjitës formoni një pemë të 

vitit të ri në dysheme. Në degët e pemës vendosni dekorime të punuara 

nga letra, apo dekorime të vërteta të pemës. Kërkoni nga fëmija që 

duke ecur nëpër ngjitës të mbledhë të gjitha dekorimet nga pema duke 

i vendosur ato në një shportë. 

Në fund, lejojeni fëmijën të argëtohet duke hequr ngjitësin nga 

dyshemeja sepse kështu do ta ushtrojë forcën e duarve dhe 

gishtërinjve dhe muskujt e vegjël. 

E ENJTE – 17 DHJETOR – Numërimi me balona 

 

Numërimi me balona 

Materialet dhe mjetet: balona, marker. 

Zhvillimi i aktivitetit: Fryni balonat bashkë me fëmijët dhe shënjoni 

me markera me numra nga 1 deri në 12. Vendosni së bashku balonat në 

forme rrethi për të simbolizuar orën. Edhe nëse rrethi nuk është 

shumë i rrumbullakët, nuk ka problem, mjafton që t’i vendosni së 

bashku. Numëroni balonat së bashku më fëmijën duke i prekur dhe duke 

i thënë numrat. Ju i thoni në fillim e pas jush edhe fëmija. 

Pastaj nëse fëmija nuk e ka problem, shpërtheni balonat një nga një 

duke imituar numërimin e sekondave gjatë ndërrimit të moteve. 

E PREMTE – 18 DHJETOR – Lidhim të përbashkëtat  

 

Lidhim të përbashkëtat 

Mjetet dhe materialet: Tavolinë, letër e bardhë, marker, rroba të 

fëmijëve, ushqime, ose foto… Bëhuni kreativë 😊 

Zhvillimi i aktivitetit: Në tavolinë, në dysheme ose në një letër të 

bardhë, vendosni paralel me njëra-tjetrën materialet që i keni zgjedhur 

për ta bërë këtë lojë. 

Nëse vendosni në një anë rrobat e fëmijëve, në anën tjetër vendosni 

foto të stinëve dhe fëmija duhet ta gjejë në cilën stinë i vesh ato 

rroba. 

Nëse vendosni në një anë ushqime, atëherë në anën tjetër vendosni 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

 

vaktet dhe fëmija duhet ta gjejë vaktin kur hahen ato ushqime, etj. 

Nëse vendosni në një anë lodrat, në anën tjetër vendosni foto të 

anëtarëve të familjes që ua kanë dhuruar atë lodër apo libër, etj. 

 

 

 

 

 

 

JAVA E KATËR 
 

E HËNË – 21 DHJETOR – Reja me balona 

 

Reja me balona 

Materialet dhe mjetet: balona, qese të mëdha, apo rrjetë 

Zhvillimi i aktivitetit: Merrni një apo disa qese të mëdha të 

mbeturinave, perde apo ndonjë rrjetë ose material tjetër të lehtë dhe 

ngjiteni me ngjitës në katër qoshet e saj në tavan. Fryni balonat dhe 

vendosini ato aq sa i zë hapësira që është krijuar. Një anë të perdes, 

apo qeses lidheni me një litar. Lëshoni muzikë dhe vallëzoni me fëmijën. 

Gjersa vallëzoni, jepni litarin fëmijës që ta tërheqë dhe shijoni 

vërshimin e balonave nga “reja”. 

 

 

 

 

 

E MARTË – 22 DHJETOR – Formojmë dritat me gjurmë 

gishtash 

 

Formojmë dritat me gjurmë gishtash 

Materialet dhe mjetet: letër, ngjyrë. 

Zhvillimi i aktivitetit: Në një letër vizatoni disa vija të lakuara sikur në 

fotografi. Ofroni fëmijës ngjyra të ujit dhe filloni duke i treguar se si 

të formojë dritat e dekorit me anë të gjurmës së gishtave. Vendoseni 

punimin në një vend të dukshëm. Pas kësaj, dilni jashtë me fëmijën tuaj 

dhe shikoni dritat e vendosura në qytet/fshat. 

E MËRKURË – 23 DHJETOR - Tuneli festiv 

 

Tuneli festiv 

Materialet dhe mjetet: drita dekoruese, çarçaf apo material tjetër. 

Zhvillimi i aktivitetit: Vendosni dritat dekoruese mbi karrige sikur në 

fotografi dhe mbuloni ato me një çarçaf apo batanije. Formoni një tunel 

të ndriçuar nga dritat dhe lejojeni fëmijën që të lëviz nëpër tunel, të 

shkojë këmba-doras, të zvarritet, etj. duke qenë aktiv me këtë lojë 

atraktive. 

E ENJTE – 24 DHJETOR – Pema në dimër 

 

Pema në dimër 

Materialet dhe mjetet: letër, degë të pemës, ngjyrë të bardhë, 

ngjitës, pastruese për vesh. 

Zhvillimi i aktivitetit: Bëni një shëtitje jashtë shtëpisë për të 

mbledhur disa degë të vogla nga pemët. Gjatë shëtitjes bisedoni me 

fëmijën se si ndryshojnë pemët në vjeshtë, pse duken pemët më 

ndryshe, si iu kanë rënë gjethet. Tregoni se me degët e mbledhura ju 

do ta punoni një pemë sikur ato që po i shikoni në natyrë. 

Ndihmoni fëmijës që t’i ngjesë degët e pemës në një letër apo karton 

për të formuar pemën. Me anë të gishtit apo pastrueses për vesh 

kërkoni fëmijës që të bëjë “flluskat” e borës duke shtypur me ngjyrën 

e bardhë në letër përreth pemës. 

 

 

 

 

 

E PREMTE – 25 DHJETOR – Dreri dekorativ 

 

Dreri dekorativ 

Materialet dhe mjetet: Ngjyrë kafe, letër. 

Zhvillimi i aktivitetit: Krijojeni një dre nga dora e fëmijës për ta 

vendosur si dekor në pemën e vitit të ri. 

Lyeni dorën e fëmijës me ngjyrë kafe dhe shtypeni në një letër apo 

karton të fortë. Në gjurmën e shuplakës së dorës vizatoni dy sy dhe 

një hundë të kuqe. Bëjani një vrimë duke e vendosur një litar në vrima 

për ta varur në pemën e vitit të ri. Bëjeni këtë bashkë me fëmijën dhe 

lejojeni fëmijën t’i vendosë këto si zbukurime në pemë. 

 

 

 

 

 

 

JAVA E PESTË 
 

E HËNË – 28 DHJETOR – Mbushim dorodolecin 

 

Mbushim dorodolecin 

Materialet dhe mjetet: shishe transparente, topa pambuku apo letre, 

marker. 

Zhvillimi i aktivitetit: Vizatoni një fytyrë dhe pulla në shishen 

transparente. Kërkoni fëmijës që ta mbushë shishen me topa pambuku 

apo letre. Për të sfiduar muskujt e vegjël përdorni kapëse për t’i kapur 

topat e pambukut dhe vendosur në shishe. Lejojeni fëmijën që t’a 

mbushë dhe zbrazë shishen sipas dëshirës. 

Për ta njohur fëmijën me materiale të ndryshme dhe për ta mësuar që 

t’i vërejë ndryshimet mes tyre, mund ta përdorni një shishe plastike 

dhe një shishe xhami. 

 

  

  

  

 

E MARTË – 29 DHJETOR – Dreri dhe babadimri 

Dreri dhe babadimri 

Materialet dhe mjetet: lugë e drurit, marker, pambuk, letër me 

ngjyrë. 

Zhvillimi i aktivitetit: Jepjani fëmijës dy lugë druri dhe tregoni se si 

do t’i shndërroni ato në një babadimër dhe në një dre. Merrni 

materialet ushqimore për t’i krijuar fytyrat e drerit dhe babadimrit, 

apo thjeshtë përdorni letër ose vizatoni ato. 

Lejojeni fëmijën të luajë me dy shokët e ri që sapo i ka krijuar. 😊 

 

 

 

 

 

 

 

 

 

 

 

E MËRKURË – 30 DHJETOR - Dordoleci nga brumi 

 

Dordoleci nga brumi 

Materialet dhe mjetet: brumë dhe materiale tjera për dekorim si 

copëza çokollate, karrotë, etj. 

Zhvillimi i aktivitetit: Në qoftë se stina e dimrit është pa borë dhe 

nuk do të mund të bëjmë një dordolecë të vërtetë prej bore, atëherë 

bëjeni një të tillë prej brumi. 

Receta për brumin: 1 gotë miell, ¼ e gotës kripë, ¾ e gotës ujë të 

ngrohtë, 1 lugë gjelle vaj dhe 3 lugë lëng limoni (opcionale). 

Përgatisni brumin dhe vëjeni në dispozicion për fëmijën që ai/ajo të 

krijojë forma të ndryshme si topa bore dhe dordolecë. Lejojeni të 

argëtohet sipas dëshirës. Propozoni të formojë një dordolec dhe nëse 

ka nevojë ofroni ndihmën tuaj. Përdorni materiale të ndryshme për të 

dekoruar dordolecin. 

 

 

E ENJTE – 31 DHJETOR – Gatimet e Vitit të Ri 
 

Gatimet e Vitit të Ri 

Materialet dhe mjetet: një shportë, enë të kuzhinës, 

miell/oriz/sheqer. 

Zhvillimi i aktivitetit: Mbushni një enë me oriz, sheqer, miell apo 

ndonjë material tjetër. Vendosni në shportë enë të ndryshme të 

kuzhinës. Lejojeni fëmijën që të luaj me këto materiale duke 

pretenduar se po bën përgatitjen e gatimeve të ndryshme me rastin e 

natës së ndërrimit të moteve. Ju mund ta angazhoni fëmijën t’ju 

ndihmojë edhe në gatimet që ju po i përgatisni për natën e vitit të ri. 

